Parlimen: Kerajaan Tidak Pernah Anaktirikan Risda, Kata Shafie

KUALA LUMPUR, 20 Jun (Bernama) -- Kerajaan tidak pernah menganaktirikan Pihak
Berkuasa Kemajuan Pekebun Kecil Perusahaan Getah (Risda) dalam pelaksanaan Program
Tanam Semula Getah ke Sawit, kata Menteri Kemajuan Luar Bandar dan Wilayah Datuk Seri
Mohd Shafie Apdal.

Katanya program itu menyasarkan 876 hektar tanah melibatkan 584 pekebun kecil untuk
menanam semula getah ke tanaman kelapa sawit, pada tahun ini.

Selain itu, Risda juga memperuntukkan RM58 juta untuk bantuan benih percuma dan
bantuan baja percuma RM62 juta.

"Walaupun bantuan ini bukan dalam bentuk wang ringgit, namun ini adalah bentuk bantuan
yang kerajaan fikir sepatutnya dinikmati oleh pekebun kecil Risda yang membuktikan
mereka tidak pernah dianaktirikan kerajaan," katanya semasa menjawab soalan tambahan
Azan Ismail (PKR-Indera Mahkota) yang ingin tahu apakah langkah membendung gejala
anak tiri antara Felda dan Risda dalam pemberian bantuan pada persidangan Dewan Rakyat
pada Rabu.

Beliau berkata sejak Risda ditubuhkan 39 tahun lepas, seramai 129,604 pekebun kecil
dengan keluasan 372,882 hektar menerima Bantuan Tanam Semula Getah ke Sawit.

